
II





Fortûnn-a che Frevà o l’ha de meno
Di giorni da campà di atri so frè,
Ma bastan pe’ i seguaci de Galeno
A fa di buin affari co’ i Speziè.

Cattari, cattaretti e pulmonite,
Influenze, spagnolle e cungestiuin,
Pe’ ’sti scignuri sun tante pepite
Scuverte in te caverne di pulmuin.

Pe’ diversivo a tûtti sti malanni
Gh’è e vegge cun i balli mascherè,
Duve se fa da scemmi tûtti i anni
Co’ benefizio ancun da caritè.

Se pecca, oh se se pecca, in te ’sto meise,
E se pecca cun gûsto e cun pasciun,
’Sta Quèxima, me cai, paghiemo e speise
E o preve ne daià l’assolussiun.







III





No so perchè cuminse a Primmaveia
Proprio sto meise tanto assidentou,
Ch’o cangia carte in tôa da l’arba a-a seia,
Ch’o pa’ ’n matto furioso scadenou.

In giurnu, pin de sü, o te fa festa,
E persighe co’ e mandile o fa sciuì;
In atro, caccia zû vento e tempesta,
E no permette quexi de sciurtì.

L’è ’n meise servellìn, ûn gran stundaio,
Che no se sa mai cumme pôei piggià.
In meise da scassà da-o calendaio
In punissiun do sêu moddo de fà.

Cuminsa a Primmaveia!... e tûtti quanti
Se puntan finn-a a-o collo o capputtun;
Ritorna e rundaninn-e co’ i cûgianchi
E a neive a ven de nêuvo de stagiun....

